
Pojam delikvencije (tal. delinque - pogriješiti, činiti krivična djela) obuhvata teže oblike asocijalnog, 
antisocijalnog, socio-patološkog i kriminalnog ponašanja (s izuzetkom ubojstva), kao što su: krađa, 
pljačka, namjerno izazivanje šteta i požara, prijestupništvo, devijantno ponašanje, huliganstvo, razbojstvo, 
vršenje krivičnih djela, krađa i vožnja automobila i motora, itd. 
Pojam kriminalitet (lat. krimen - kaznena aktivnost, zločinstvo) obično se koristi kad je riječ o odraslima, a 
delikvencija kad je riječ o maloljetnim počiniteljima krivičnih djela. To je protudruštveni oblik ponašanja, 
opasna i složena socijalno-patološka pojava, vrlo delikatan ne samo kriminološki, pravni, ekonomski i 
sociološki, nego, isto tako, ozbiljan porodični, pedagoški, medicinski i težak općedruštveni problem. 
Zasigurno je jedan od najuočljivijih segmenata i najtežih oblika poremećenog ponašanja mladih osoba. 
Delikventne aktivnosti mogu biti usmjerene protiv imovine i vlasništva, protiv tijela, ličnosti i lične slobode 
te protiv društvenih običaja. 
Iako je logično da škola i obrazovanje imaju uticaja na pojavu delnkvencije, odnosno njeno nepojavljivanje 
i kod odraslih osoba, ipak se nedostatak školovanja i obrazovanja već u ranim godinama ( nažalost) 
javljaju kao faktori kriminaliteta i uzročnici pojave maloljetničke delinkvencije. 
To su krivična djela, delikti i zločini, koji, osim skitnje i laži, podliježu krivičnoj odgovornosti. Takav 
društveno neprihvatljiv i devijantan način ponašanja i činjenje krivičnih djela naš pravosudni sistem 
označava terminom maloljetnička delikvencija, a osobu koja to čini maloljetnim delikventom. 
Kod delinkventa je izražen deficit moralne svijesti, prenaglašena prisutnost nasilnosti, drskosti, 
siledžijstva, huliganstva, asocijalnosti, prijestupništva, destruktivnosti i patoloških poriva. Pojedinci 
povremeno čine krivična djela pa ih nazivano recidivistima (povratnicima), a drugi to vrlo često rade pa za 
njih kažemo da su multirecidivisti (višestruki povratnici). 
Postoji mnogo različitih vrsta i tipova delikventnog ponašanja L. E. Hewitt i L. R. Jenkins svrstali su ih u tri 
velike skupine: 
• agresivno asocijalno ponašanje (okrutnost, stvaranje nereda, izazivanje), 
• socijalizirano delikventno ponašanje (krađa u skupini, izostajanje iz škole, skitnja), 
• inhibirano ponašanje (stidljivost, apatija, iritabilnost) 
Delikventne radnje mogu biti izvedene individualno (pojedinačno), u parovima ili u manjim skupinama. 
Delikventne skupine vrlo su opasne jer djeluju poput neke epidemije, a osim činjenja krivičnih djela, 
nerijetko u svoje redove vješto uvlače i druge mlade osobe. DJECA U SUKOBU SA ZAKONOM I 
KARAKTERISTIKE POJAVE MALOLJETNIČKOG PRESTUPNIŠTVA 
U BiH maloljetniko prestupništvo se vidi kao društveno neprihvatljivo ponašanje koje obuhvata 
preddelinkventno i delinkventno ponašanje mladih uzrasta od 14 do 18 godina (djeca od 14 do 16 godina 
u zakonodavstvu su definisana kao mlađi maloljetnici, a od 16 do 18 godina kao stariji maloljetnici), a 
takođe i mlađih od 14 i starijih od 18 godina. I mlađi punoljetnici, osobe od 18 do 21 godinu, u određenim 



situacijama podliježu normama krivičnog zakonodavstva za maloljetnike. 

